
19

Uña sêu tanto onesta comme lê

Aveiva Ozela, nominâ Anaucana,

Che a paiva un angeo vegnûo zù da-o Çê

(Tanto a l’ëa bella) in carne e in forma umana:

Vegnûa co-e donne a vixitâ i foestê

Co-i so compagni a l’intoppava Alana,

Che scorrivan pe-i boschi e pë cianûe

Papagalli in gran galla e Indiañe nûe.

Tanta bellezza d’uña specie nêuva

A fa in Alana un’imprescion profonda;

E ô l'avvixiña per ammiâ, se ô trêuva

Campo e sûggetto pe uña scena immonda;

Ma ô se sente refuôu ä primma prêuva,

O se sente respinto a uña segonda;

Scicchè ghe scappa all’urtimo a pazienza,

E a terza votta ô veû tentâ a violenza.

Ma quantunque ne-a lotta lê ô mostrasse

Pe sottomettia un brasso vigoroso;

O che in forza o in destrezza a-ô superasse

Quella con sforzo rapido e sdegnoso

A riûsciva a sbrigâse da-e so brasse,

Lasciando ô lottatô libidinoso

Mortificôu e rauso comme un gatto,

A-ô quæ levæ d’in bocca un pescio o un ratto.

Libera a figgia con un lesto asbrio

A-ô villaggio a tornò tutt’affannâ:

Là a mostrava a so sêu con un sospio

A so collaña tutta streppellâ,

Tutte rotte e sciätæ e ciûmme che in gio

A-i fianchi ghe servivan de scösâ,

E i segni a-i anche, a-ô peto, ä faccia e a-ô collo

De moen impertinenti do Spagnollo.

